
ЎЗБЕКИСТОНДА СОЛИҚ ТИЗИМИНИ ИСЛОҲ ҚИЛИШНИНГ МУҲИМ ЙЎНАЛИШЛАРИ
Мустақиллик йилларида мамлакатимиз миллий солиқ сиёсатининг устувор йўналишлари белгиланди. Унинг асосий мақсади – солиқ тўловчилар ва давлат бюджети манфаатлари ўртасида ўзаро уйғунликни таъминлашга йўналтирилди. Бундай уйғунликни таъминлашнинг энг муҳим воситаларидан бири солиқ юкининг оптимал миқдорини белгилаш ва шу тариқа давлат бюджетини зарурий молиявий ресурслар билан таъминлаш, солиқ тўловчилар зиммасидаги солиқ мажбуриятларини уларнинг молиявий барқарорлигига салбий таъсир этмаслигига эришишдан иборат бўлди.
Бугунги кунда, Ўзбекистонда икки поғонали – умумдавлат солиқлари ҳамда маҳаллий солиқлар ва йиғимлардан иборат солиқ тизими амал қилмоқда. Умумжамият аҳамиятига молик умумдавлат солиқлари ижтимоий, иқтисодий, сиёсий, экологик ва миллий хавфсизлик соҳаларида амалга ошириладиган чора-тадбирларни, маҳаллий солиқлар ва йиғимлардан шаклланган молиявий маблағлар эса маҳаллий тузилмалар миқёсида режалаштирилган чора-тадбирларни молиялаштиришга йўналтирилмоқда. 

Ўзбекистонда солиқ тизимини ислоҳ қилишдаги муҳим йўналиш солиқ юкини камайтиришдир. Маълумки, солиқ юкининг юқори бўлиши хўжалик юритувчи корхоналарнинг ўз ишлаб чиқаришларини ривожлантириш, техникавий қуролланиш, ўз айланма маблағларни тўлдиришга кўпроқ маблағлар сарфлаш имкониятини камайтиради. Бу эса пировардда ишлаб чиқаришнинг пасайишига сабаб бўлади. Солиқ юкини камайтириш ва солиқ тўловчилар учун солиқ юкининг мақбул даражасини шакллантириш мамлакатимизда барқарор иқтисодий ҳолатни таъминлаш ҳамда эркинлаштириш жараёнларини фаоллаштириш имконини беради. Бу масалага Ўзбекистон Республикаси Президенти Ислом Каримов алоҳида тўхталиб, “Иқтисодиётни эркинлаштиришда, биринчи навбатда, солиқ юкини камайтириш, солиққа тортиш тизимини соддалаштириш ва унификация қилиш масалалари муҳим ўрин тутади” - дея таъкидлаганлар. 
Солиққа тортиш тизимида солиққа тортиш механизмини соддалаштириш, солиқ турлари, солиқ ҳисоби шакллари ва ҳисоботлар сонини камайтириш, солиқ тўловчиларга солиққа тортиш борасидаги тушунчаларни осонлаштириш ва солиқларни тўлаш муддатларини узайтириш ва пировард натижада, солиқ юкини давлат эҳтиёжларини тўла қондириш билан бирга, солиқ тўловчилар манфаатларига тўлиқ жавоб бера олиш даражасига пасайтириш имконини берувчи оптимал вариантларини ишлаб чиқиш йўлида мамлакатимиз солиқ тизимига янги институционал ўзгариш–солиққа тортишнинг соддалаштирилган тартиби ишлаб чиқилиб, солиқ амалиётига жорий этилди.
Ўзбекистонда солиқ тушумларини кўпайтириш солиқ ставкаларини кўтариш йўли билан эмас, балки, энг самарали бўлган – солиққа тортиш базасини кенгайтириш йўли билан амалга оширилмоқда. Бундай чора-тадбирлар самарасида сўнгги йилларда мамлакатимизда солиқ юкининг босқичма-босқич равишда камайишига эришилмоқда. Жумладан, 2014 йилда солиқ юки 2009 йилдаги 22,5 фоиздан 20 фоизга, даромад солиғи ставкаси эса 9 фоиздан 8 фоизга камайтирилган, айни чоғда давлат бюджети ялпи ички маҳсулотга нисбатан 0,2 фоиз профицит билан бажарилди. 
Айнан солиққа тортиш базасини кенгайтириш жаҳон тажрибасига асосан, кам харажат талаб қиладиган ва тез муддатларда амалга ошириш имконини берувчи йўналишда, кичик бизнес секторини жадал суръатлар билан ривожлантириш орқали амалга ошириш йўли танлаб олинди. Солиқ тизимини ислоҳ қилиш орқали нафақат умумдавлат ва маҳаллий бюджет даромадларини ошириш, балки ишлаб чиқаришни ривожлантиришдаги  тадбиркорлик ва ишбилармонлик фаоллигининг кучайишига туртки беради. 
Фикримизча, республика ва маҳаллий бюджетлар даромадларини янада ошириш  учун солиқ тизими соҳасида қуйидаги ислоҳотларни ўтказиш муҳим  аҳамият касб этади, у ўз ичига қуйидагиларни олиши мақсадга мувофиқ:
· солиқ қонунчилигини соддалаштириш мақсадида уни янада такомиллаштириш;
· солиқ қонунчилигига янада ойдинлик киритиш;
· солиққа тортиш базасини кенгайтириш;
· солиқ ставкаларини камайтириш;
· бир солиқ объектини икки мартадан солиққа тортишга йўл қўймаслик мақсадида, бир хил базага эга солиқларни бирлаштириш;
· солиқ қонунчилигига риоя этиш устидан қатъий оператив назорат ўрнатиш, «яширин» иқтисодий операцияларнинг олдини олиш;
· солиқ тўлашдан бош тортиш бўйича белгиланган жазо чораларини янада қатъийлаштириш, бу борада солиқ тўловчилар масъулиятини ошириш;
· солиқ тўловчиларнинг ўз вақтида тўланмаган, яъни боқиманда қарзлари чуқур таҳлил қилиниб, белгиланган муддатда бюджет даромадларига ўтказиш тадбирларни амалга ошириш.
· боқиманда қарздорлар мулки ҳисобидан солиқ ундириш механизмини соддалаштириш;

· бюджетга солиқ тўловларини ўз вақтида амалга оширилиши бўйича корхоналар эгалари ва раҳбарларининг масъулиятни ошириш;

· интизомли солиқ тўловчиларни шакллантириш борасидаги ўқув-тарбиявий механизмларни ишлаб чиқиш ва ҳаётга тадбиқ этиш. 

Демак, мамлакатимизда солиқ юкини изчил равишда камайтириш, кичик бизнес ва хусусий тадбиркорликни қўллаб-қувватлаш, инвестиция ва ишбилармонлик муҳитини яхшилашга қаратилиб, юқори макроиқтисодий кўрсаткичларга эришиш ҳамда давлат бюджети параметрларининг муваффақиятли бажарилишини таъминлашга хизмат қилади. 

